KASBIY TA’LIM YANGI BOSQICHDA: MEHNAT BOZORIGA YO‘NALTIRILGAN INSON KAPITALI STRATEGIYASI

“Mening niyatim – yoshlarimiz talab yuqori bo‘lgan kasblar bo‘yicha dunyoda raqobatdosh bo‘lsin, kerak bo‘lsa, boshqalardan bir pog‘ona ustun tursin. Ushbu maqsadga erishish yo‘lida kasbiy ta’limning eng muhim bo‘g‘ini bo‘lgan texnikumlarni yangi sifat bosqichiga olib chiqamiz” 

Shavkat Mirziyoyev

Bugungi globallashuv va keskin raqobat sharoitida har qanday davlatning barqaror taraqqiyoti, avvalo, inson kapitalining sifati va uning mehnat bozoriga moslashuvchanligi bilan belgilanmoqda. Kasbiy ta’lim tizimi iqtisodiy o‘sishni jadallashtiruvchi, bandlikni ta’minlovchi hamda jamiyatda ijtimoiy barqarorlikni mustahkamlovchi muhim strategik omil sifatida maydonga chiqmoqda. Davlat rahbari tashabbusi bilan kasbiy ta’lim tizimini modernizatsiya qilish, uni zamonaviy mehnat bozori talablariga moslashtirish hamda yoshlarni aniq kasb-hunarga yo‘naltirish borasida keng ko‘lamli islohotlar amalga oshirilmoqda. Endilikda kasb o‘rganishga nafaqat ehtiyoj, balki har bir fuqaroning munosib hayot kechirishi uchun mustahkam poydevor sifatida qaraladi.

Xususan, Kasbiy ta’lim agentligining tashkil etilishi yoshlarda amaliy ko‘nikmalar va zamonaviy kompetensiyalarni shakllantirish, o‘quvchilarni kasbga yo‘naltirish samaradorligini oshirish, shuningdek kasbiy ta’lim tizimi boshqaruvini tubdan yangilashga keng imkoniyat yaratdi. 
Shu jumladan, texnikumlar faoliyatini takomillashtirish, dual ta’lim tizimining joriy etilish, ishlab chiqarish bilan integratsiyaning kuchaytirilishi, zamonaviy o‘quv dasturlari va xalqaro standartlarning tatbiq etilishi ushbu yo‘nalishdagi islohotlarning amaliy ifodasi hisoblanadi. Eng muhimi, bu o‘zgarishlar yoshlarning bandligini ta’minlash, ularni real iqtisodiyot tarmoqlariga jalb etish hamda malakali kadrlar zaxirasini shakllantirishda o‘z samarasini bermoqda. E’tiborli jihati shundaki, kasbiy ta’lim tizimi kambag‘allikni qisqartirish, aholi daromadlarini oshirish va ijtimoiy barqarorlikni mustahkamlashda ishonchli vositaga aylanib bormoqda. Yangi O‘zbekiston taraqqiyot strategiyasida “inson qadri uchun” tamoyili ustuvor ahamiyat kasb etar ekan, kasbiy ta’lim aynan shu g‘oyaning amaliy ifodasi sifatida namoyon bo‘lmoqda. Chunki malakali, o‘z kasbining ustasi bo‘lgan inson nafaqat o‘z oilasining tayanchi, balki butun jamiyat va davlat taraqqiyotini harakatlantiruvchi kuch hisoblanadi. 

Yangi mehnat bozori arxitekturasi: mazmun va zarurat

Bugungi global iqtisodiyot sharoitida mehnat bozorining talablari kun sayin, soat sayin o‘zgarib bormoqda. Eskirgan, an’anaviy kasblar o‘rnini innovatsion, raqamli texnologiyalar va kreativ yondashuvni talab qiluvchi yangi mutaxassisliklar egallamoqda. Aynan shu tizimli muammolarni tubdan hal etish, ta’lim va mehnat bozori o‘rtasidagi mustahkam ko‘prikni barpo etish maqsadida O‘zbekiston Respublikasi Prezidenti Shavkat Mirziyoyev o‘zining 2025-yil 26-dekabrdagi Oliy Majlis va O‘zbekiston xalqiga yo‘llagan Murojaatnomasida kasbga tayyorlashning mutlaqo yangi, zamonaviy arxitekturasini yaratish bo‘yicha tarixiy tashabbuslarni ilgari surgan edilar. Qabul qilinayotgan yirik davlat dasturlari yoshlarni erta kasbga yo‘naltirishdan tortib, ularni xalqaro darajadagi yuqori malakali mutaxassis qilib yetishtirish va kafolatli ish bilan ta’minlashgacha bo‘lgan butun bir uzluksiz zanjirni o‘zida mujassam etmoqda. Kasbiy ta’lim tizimi oldidagi eng dolzarb masala bu bitiruvchining taqdiri, ularning mehnat bozorida o‘z o‘rnini topa olishi hisoblanadi. Zero, kasbiy ta’lim natijasi auditoriya bilan emas, balki ishlab chiqarish maydoni va real iqtisodiyotda o‘z tasdig‘ini topadi. Shu ma’noda, mehnat bozori bilan uyg‘unlik kasbiy ta’lim sohasidagi barcha qarorlarning bosh mezoni hisoblanadi. Mamlakatimizda bu borada tub burilish yuz bermoqda desak, aslo mubolag‘a bo‘lmaydi. Endilikda ta’lim tizimi iqtisodiyot ehtiyojlari bilan hamohang ravishda rivojlanmoqda. Har bir yangi yo‘nalish, o‘quv dasturi va qabul kvotasi ortida aniq hisob-kitob, chuqur tahlil va eng muhimi - mehnat bozorining real talabi turibdi. Bugungi yondashuvning ustuvor jihati shundaki, unda ish beruvchi oddiy kuzatuvchi emas, balki jarayonning bevosita ishtirokchisiga aylanmoqda. Bu esa kadrlar tayyorlash sifatini yangi bosqichga olib chiqish imkonini bermoqda. Qaysi sohada qanday mutaxassisning kerakligi, u qanday ko‘nikmalarga ega bo‘lishi zarurligi endi nazariy farazlar asosida emas, balki amaliy ehtiyojlar asosida belgilanmoqda. Natijada kasbiy ta’lim tizimi “reja uchun reja” tamoyilidan voz kechib, “natija uchun ta’lim” prinsipiga o‘tdi. Eng muhimi, bunday yondashuv ta’lim tizimiga ham moslashuvchanlik baxsh etmoqda. Chunki bugungi mehnat bozori doimiy o‘zgarib, yangi kasblar paydo bo‘lmoqda, ayrimlari esa tarixga aylanmoqda. Bunday sharoitda faqat mehnat bozori bilan hamnafas tizimgina samarali ishlay oladi. 

Mehnat bozori bilan uyg‘unlikni ta’minlash, tabiiyki, ta’lim mazmunini qayta ko‘rib chiqishni taqozo etadi. Sababi yangi yo‘nalish va kasblarning paydo bo‘lishi bozor talabini o‘zgartirmoqda.  Shu sababli ushbu ehtiyojni qondiradigan bilim va ko‘nikmalar ham  doimiy ravishda yangilanib borishi shart. Bugun kasbiy ta’lim tizimida o‘quv dasturlarini modernizatsiya qilish jarayoni izchil davom ettirilmoqda. Endilikda dasturlar eskicha yondashuv asosida emas, bevosita soha ehtiyojlari, ishlab chiqarish talablari va zamonaviy texnologiyalar rivojidan kelib chiqib shakllantirilmoqda. Nazariy yuklamani kamaytirish, amaliy mashg‘ulotlar ulushini oshirish, real ish jarayoniga yaqin vazifalarni joriy etish orqali ta’lim mazmuni tubdan yangilanmoqda. Bu jarayonda ish beruvchilar va soha mutaxassislarining ishtiroki ta’minlanmoqda. Bu esa, o‘z navbatida, bitiruvchining mehnat bozoridaga moslashuvini osonlashtirib, uning raqobatbardoshligini ta’minlashda muhim omil bo‘lib xizmat qilmoqda. 

Dual ta’lim - yangi arxitekturaning asosiy ustuni

Bugun kasbiy ta’lim tizimida shakllanayotgan yangi modelning markazida dual ta’lim turibdi. Bu yondashuv ta’lim va ishlab chiqarish o‘rtasidagi an’anaviy uzilishni bartaraf etib, ularni yagona tizimga birlashtirayotgan muhim mexanizmga aylanmoqda. Bugungi kunda 510 dan ortiq texnikum, 14 mingdan ziyod korxona va tashkilot hamda 67 mingdan ortiq o‘quvchi “ustoz–shogird” tamoyili asosida faol hamkorlik qilayotgani dual ta’limning amalda qanday keng qamrovli tizimga aylanganini ko‘rsatadi. Eng e’tiborlisi, ishlab chiqarishning o‘zidan jalb etilgan 17 mingdan ortiq malakali mutaxassislarning ustoz sifatida ishtirok etayotgani ta’lim jarayonini real mehnat muhiti bilan bevosita bog‘lamoqda.

Bu jarayon kasbiy ta’limning mohiyatini tubdan o‘zgartirmoqda. Endi o‘quvchi faqat auditoriyada o‘tirib bilim olmaydi, balki ishlab chiqarish jarayonining to‘laqonli ishtirokchisiga aylanadi. Bu diplom uchun emas, aksincha, real ko‘nikma uchun ta’lim tamoyiliga asoslanmoqda. Natijada bitiruvchi mehnat bozoriga moslashish bosqichini ortiqcha vaqt sarflamasdan, tayyor mutaxassis sifatida kirib kelmoqda. Dual ta’limning yana bir muhim jihati - uning iqtisodiyot bilan to‘g‘ridan-to‘g‘ri integratsiyalashganidadir. Hududlarda “investor–tarmoq–texnikum” zanjirining yo‘lga qo‘yilgani va 4 mingdan ortiq yirik ish beruvchilarning texnikumlarga biriktirilgani kadrlar tayyorlashni butunlay yangi bosqichga olib chiqdi. Endilikda qaysi hududda qaysi mutaxassisga ehtiyoj borligi aniq prognoz qilinmoqda, kadrlar tayyorlash esa aynan shu ehtiyojdan kelib chiqib rejalashtirilmoqda. Bu esa ortiqcha yoki talab qilinmaydigan mutaxassislar tayyorlashning oldini olib, bitiruvchilarning bandligini ta’minlashda hal qiluvchi omilga aylanmoqda. Bundan tashqari, ushbu model korxonalar uchun ham manfaatlihisoblanadi. Ular o‘zlariga zarur bo‘lgan kadrlarni tayyorlash jarayonida bevosita ishtirok etadi, o‘quvchi esa o‘qish jarayonidayoq kelajakdagi ish joyiga moslashadi. Natijada “ta’lim – ishlab chiqarish – bandlik” zanjiri mustahkamlanib, iqtisodiyotning real sektori bilan ta’lim tizimi o‘rtasida uzviy bog‘liqlik yuzaga keladi. Shu tariqa, dual ta’lim kasbiy ta’lim tizimini sifat jihatidan yangi bosqichga olib chiqayotgan, uni zamonaviy iqtisodiyot talablariga moslashtirayotgan va eng muhimi, yoshlarni hayotga, aniq kasbga va barqaror bandlikka tayyorlayotgan strategik ustunga aylanmoqda.
Ijtimoiy inklyuzivlik va kambag‘allikni qisqartirish

Kasbiy ta’lim tizimida ijtimoiy adolat va inklyuzivlikni ta’minlash ustuvor vazifalarimizdan biri hisoblanadi. Tizimda faoliyat yuritayotgan pedagoglarning turli ijtimoiy sharoitda ekanligi inobatga olinib, ular uchun moslashuvchan malaka oshirish mexanizmlari joriy etilmoqda. Xususan, uch yoshgacha farzandi bor, nogironligi mavjud yoki nafaqa yoshiga yetgan pedagog va rahbar kadrlar uchun masofaviy hamda aralash shakldagi malaka oshirish kurslari tashkil etilmoqda. Bu esa har bir pedagogning ehtiyojidan kelib chiqib, ularning kasbiy rivojlanishini uzluksiz ta’minlash imkonini bermoqda. Shu bilan birga, ijtimoiy himoyaga muhtoj qatlamlarni qo‘llab-quvvatlash maqsadida band bo‘lmagan fuqarolar va ijtimoiy reyestrga kiritilgan oilalarning ishsiz a’zolarini kasb-hunar, xorijiy tillar va tadbirkorlik ko‘nikmalariga o‘qitish tizimi keng joriy etilmoqda. Bu yo‘nalishda davlat va nodavlat ta’lim muassasalari negizida qisqa muddatli o‘quv kurslari tashkil etilib, ularning aniq ro‘yxati shakllantirilmoqda. Eng muhimi, ushbu jarayon vaucher tizimi asosida moliyalashtirilib, Bandlikka ko‘maklashish jamg‘armasi mablag‘lari hisobidan qo‘llab-quvvatlanmoqda. Natijada, umumiy hisobda 400 ming nafarga yaqin band bo‘lmagan fuqarolar va kam ta’minlangan oilalarning ishsiz a’zolarini kasbga o‘qitish, ularga yangi daromad manbai yaratish va ijtimoiy faolligini oshirish imkoniyati yaratilmoqda. Bu esa kasbiy ta’lim tizimini nafaqat kadrlar tayyorlovchi, balki kambag‘allikni qisqartirish, aholi farovonligini oshirish va ijtimoiy tenglikni ta’minlovchi samarali mexanizmga aylantirmoqda. Kasbiy ta’limning nufuzini oshirish maqsadida Prezident sovrini uchun “Yangi O‘zbekiston bunyodkorlari” kasbiy mahorat milliy tanlovi tashkil etilib, unda texnikum o‘quvchilari, yoshlar va xotin-qizlar o‘rtasida eng dolzarb 10 ta kasb bo‘yicha musobaqalar o‘tkazilmoqda. Tanlov doirasida minglab ishtirokchilar qamrab olinib, g‘oliblar munosib rag‘batlantirilmoqda hamda xalqaro musobaqalarga tayyorlanmoqda. Boshqaruv tizimini takomillashtirish maqsadida texnikum direktori va ularning o‘rinbosarlari uchun menejerlik sertifikatlash tizimi joriy etilib, 600 nafardan ortiq rahbar kadrlar maxsus o‘quv kurslarida tayyorlanmoqda. Sertifikatga ega rahbarlarga qo‘shimcha ustamalar belgilanishi boshqaruv sifatini oshirishga xizmat qilmoqda. Shuningdek, bitiruvchilarni ish bilan ta’minlashni qo‘llab-quvvatlash maqsadida “Karyera” elektron platformasi ishga tushirildi. Ushbu tizim orqali talabalar, bitiruvchilar va ish beruvchilar o‘rtasida to‘g‘ridan-to‘g‘ri aloqa o‘rnatilib, sun’iy intellekt asosida mos ish o‘rinlari va nomzodlar tavsiya etiladi. Umuman olganda, amalga oshirilayotgan ushbu kompleks chora-tadbirlar kasbiy ta’lim tizimini nafaqat zamonaviy va samarali, balki ijtimoiy yo‘naltirilgan, inklyuziv va natijador tizimga aylantirishga xizmat qilmoqda.

Mahalliy va xalqaro integratsiya - global mehnat bozori sari

Tizimida mahalliy va xalqaro integratsiyaning kuchayishi bugungi sharoitda strategik ahamiyat kasb etmoqda. Bu jarayon, avvalo, tayyorlanayotgan kadrlarning faqat ichki bozor talablariga emas, balki global mehnat bozori ehtiyojlariga ham mos bo‘lishini ta’minlaydi. Natijada bitiruvchilar uchun nafaqat mamlakat ichida, balki xorijda ham munosib ish topish imkoniyatlari kengayadi. Shu bilan birga, xalqaro standartlar va ilg‘or tajribalarning joriy etilishi ta’lim sifatini oshirib, kasbiy tayyorgarlik darajasini yangi bosqichga olib chiqadi. Bu esa iqtisodiyotning raqobatbardoshligini mustahkamlash, eksportbop ishchi kuchini shakllantirish va mehnat migratsiyasini tartibli hamda samarali tashkil etishda muhim omil bo‘lib xizmat qiladi. 

Buguni kunda Vazirlar Mahkamasi huzuridagi Migratsiya Agentligi bilan hamkorlik o‘rnatilgan bo‘lib, xorijiy mamlakatlarning ish beruvchi korxonalaridagi aktual bo‘sh ish o‘rinlari soni, shuningdek, mutaxassislarga qo‘yiladigan talablar bo‘yicha to‘liq ma’lumotlar Kasbiy ta’lim agentligiga taqdim etilmoqda. Shu orqali o‘quv dasturlari nafaqat milliy, balki xalqaro mehnat bozori standartlariga moslashtirilmoqda.  Natijada, bitiruvchilar nafaqat mahalliy, balki xorijiy ish beruvchilar oldida ham raqobatbardosh bo‘lmoqda.

Shu bilan birga, O‘zbekiston Savdo-sanoat palatasi bilan hamkorlik doirasida Respublika bo‘yicha Top-125 ta yetakchi korxona va tashkilotlar hamda davlat ro‘yxatidan o‘tgan tadbirkorlar uyushmalari bilan texnikumlarda dual ta’lim tizimini joriy etish ishlari yo‘lga qo‘yilgan. Mazkur hamkorlik doirasida o‘quvchilar amaliyotini tashkil etish, bitiruvchilarning bandligini ta’minlash, texnikumlarning ishlab chiqarish ta’limi ustalarining malakasini oshirish kabi muhim yo‘nalishlarda ishlar amalga oshirilmoqda. Bu esa nafaqat ta’lim va ishlab chiqarish o‘rtasidagi bog‘liqlikni kuchaytiradi, balki kasbiy ta’lim tizimini real iqtisodiy ehtiyojlar bilan uyg‘unlashtirishga xizmat qiladigan barqaror mexanizm yaratadi. Shu tariqa, o‘quvchilar amaliy ko‘nikmalarni egallab, bitiruvchilar ish bozorida o‘z o‘rnini topadi, texnikumlar esa malakali kadr tayyorlashda samarali markazga aylanadi.


 Shu bilan birga, ta’lim dasturlarini yangilash masalasi tizimning yana bir muhim yo‘nalishini tashkil etadi. Prezidentning 2025-yil 23-oktabrdagi PQ-316-son qaroriga muvofiq, 2026-yilda 60 ta, 2027-yilda 150 ta, 2028-yilda esa qolgan barcha kasbiy ta’lim dasturlari kasbiy standartlar va xalqaro ta’lim dasturlari asosida yangilanishi belgilandi. Bu esa o‘quv jarayonini nafaqat milliy, balki global mehnat bozorining talablariga moslashtirishni ta’minlaydi. Hozirgi kunda esa ichki va tashqi mehnat bozorida eng talab yuqori bo‘lgan kasblar tahlil qilinib, ular orasidan eng talab yuqori bo‘lganlari tanlab olindi. Kasblar bo‘yicha ta’lim dasturlarini ishlab chiqish jarayonida rivojlangan davlatlarning kompetensiyaga asoslangan ta’lim standartlari o‘rganildi. Natijada, kasbiy ta’limning barcha darajalari bo‘yicha uzviylik saqlanib, yangi modulli ta’lim dasturlar loyihasi tayyorlanmoqda. Ushbu modul tizimi o‘quvchilarga nafaqat bilim, balki amaliy ko‘nikmalarni bosqichma-bosqich egallash imkonini beradi, bitiruvchilarni esa ish bozoriga to‘liq tayyorlaydi.

Davlatimiz rahbarining 2025-yil 23-oktabrdagi “Kasbiy ta’lim tizimida boshqaruv samaradorligini oshirish choralar-tadbirlari to‘g‘risida”gi PF-190 sonli farmoni hamda “Kasbiy ta’lim tizimida islohotlarni amalga oshirish choralar-tadbirlari to‘g‘risida”gi PQ-316 sonli qarorlariga muvofiq, joriy yil boshidan eng yaxshi natija ko‘rsatgan pedagoglar va ishlab chiqarish ta’limi ustalarining malakasini oshirishning xorijiy va milliy platformalari orqali amalga oshirilishi belgilandi. Shu tariqa, ularning kasbiy salohiyati tizimli tarzda rivojlantirilmoqda, ta’lim jarayoni esa yanada sifatli va amaliy natija beradigan tizimga aylanmoqda. Hozirgi kunda Respublika bo‘ylab kasbiy ta’lim tashkilotlaridagi 21 504 nafar o‘qituvchi va 6 531 nafar ishlab chiqarish ta’limi ustasi A. Avloniyning nomidagi Pedagogik mahorat milliy instituti, tayanch oliy ta’lim muassasalari huzuridagi 4 ta mintaqaviy, 15 ta tarmoq markazi hamda 4 ta ilg‘or professional tayyorgarlik markazlarida 85 yo‘nalish bo‘yicha malaka oshirish kurslarida o‘qitildi. Shuningdek, 2025-yil aprel oyiga qadar Germaniyaning “Shparkassenstiftung” loyihasi doirasida 645 nafar biznes asoslari fanlari o‘qituvchisi “Jamg‘arma o‘yini”, “Mikro biznes o‘yini” va “Biznesni rejalashtirish va kredit olish bo‘yicha suhbatga tayyorlanish” modul kurslari bo‘yicha Germaniya metodikasi asosida malaka oshirdi. Yil davomida malaka oshirish markazlarida 4 018 nafar o‘qituvchi va ishlab chiqarish ta’limi ustalari Italya, Germaniya, Belorussiya, Shveysariya, Xitoy, Janubiy Koreya kabi davlatlar tajribalariga asoslangan kurslarda, nazariya va amaliyot uyg‘unligi ta’minlangan holda malaka oshirdi. Bundan tashqari, PF-190 va PQ-316 qarorlari asosida joriy yil boshlangan yangi tashabbusga muvofiq, eng yaxshi natija ko‘rsatgan 50 nafar ishlab chiqarish ta’limi ustasi, umumta’lim va maxsus fan o‘qituvchilari malakasini oshirish uchun xorijga yuborilish imkoniyati yaratildi. Bu tashabbus pedagoglarning professional salohiyatini yanada oshirib, ta’lim jarayonining sifati, o‘quvchilarga berilayotgan bilim va ko‘nikmalarning amaliy qiymatini kafolatlaydi.
Kasbiy ta’limda ayollar ulushi va istiqbollari

Bugungi kunda Respublika bo‘ylab 595 ta kasbiy ta’lim tashkilotida 438 mingga yaqin o‘quvchi 329 ta kasb va mutaxassislik bo‘yicha ta’lim olmoqda. Xususan, ularning 192 185 nafarini ayol o‘quvchilar tashkil etadi. 2025-2026 o‘quv yili uchun tasdiqlangan qabul parametrlari doirasida 108 686 nafar ayol o‘qish uchun kasbiy ta’lim tashkilotlariga qabul qilindi. Shuningdek, 284 ta kasbiy ta’lim tashkilotida mehnat bozorida talab yuqori bo‘lgan 75 ta kasb bo‘yicha 25 721 nafar yoshlar va ishsiz aholiga qisqa muddatli kurslar tashkil etildi, shundan 15 772 nafari ayol o‘quvchilar hisoblanadi. Bugungi kunda yoshlarni xorijiy tillarga o‘qitish maqsadida 495 ta kasbiy ta’lim tashkilotida xorijiy til kurslari tashkil etilgan. Hozirda 8 063 nafar o‘quvchi turli tillarda ta’lim olmoqda. O‘zbekiston Respublikasi Vazirlar Mahkamasining 2023-yil 29-sentabrdagi 516-son qaroriga binoan, 2024-2025 o‘quv yilida texnikumlarda qurilish, transport, kommunal, qishloq xo‘jaligi va xizmat ko‘rsatish sohalarida kasb o‘rganmoqchi bo‘lgan 790 nafar ayol o‘quvchilar davlat granti asosida ta’lim olib, xarajatlari to‘liq davlat budjeti hisobidan qoplandi. Shu bilan birga, “prof-emis.edu.uz” platformasi orqali 859 nafar ayol axborot texnologiyalari sohasidagi qisqa muddatli kurslarda ta’lim oldi. Ushbu kurslarda jami 2 949 nafar ayol o‘qitilgan va ta’lim yakunida ularga davlat namunasi asosida sertifikatlar berilgan. 

Kasbiy ta’lim tizimining asosiy manbasi bo‘lgan texnikumlarni zamonaviy talablar darajasiga olib chiqish uchun keng ko‘lamli islohotlar amalga oshirilmoqda. Ilgari surilayotgan tashabbus doirasida 9-sinf bitiruvchilari fanlari va kasbiy qiziqishlariga qarab saralab olinsa, oliygohlarga kirish istagi bo‘lmagan yoshlar texnikumlarga yo‘naltiriladi. 2026-yildan boshlab yiliga kamida 100 texnikum to‘liq ta’mirlanib, zamonaviy jihozlar bilan ta’minlanishi belgilandi. Germaniya, Shveysariya, Buyuk Britaniya, Xitoy va Koreya kabi davlatlarning ilg‘or ta’lim dasturlari joriy etilmoqda.  

Sifat, standart va sertifikatlash tizimi yangi bosqichda
Mamlakatimizdagi yetakchi tashkilotlar bilan hamkorlikda kasbiy standartlar va xalqaro ta’lim dasturlari asosida o‘quv dasturlarini yangilash ishlari davom etmoqda. Natijada mehnat bozorida ayni vaqtda eng talab yuqori bo‘lgan 60 ta kasblar ro‘yxati shakllantirildi. Ushbu ro‘yxat nafaqat soha ehtiyojlarini, balki kelajakdagi rivojlanish istiqbollarini ham inobatga olgan holda tuzildi, bu esa tayyorlanayotgan kadrlarning raqobatbardoshligini sezilarli darajada oshiradi. 

Kasbiy ta’lim tizimining samaradorligini oshirish va yoshlarni mehnat bozoriga tayyorlash borasidagi yana bir muhim qadam bu tizimni raqamlashtirish bo‘ldi. Endilikda ta’lim jarayonlari, o‘quvchilarni baholash, attestasiyalar va boshqaruv qarorlari yagona elektron tizim orqali amalga oshirilmoqda. Bu nafaqat ish jarayonini soddalashtiradi, balki tizimning samaradorligini sezilarli darajada oshiradi. Raqamlashgan tizimning birinchi afzalligi - vaqt va resurslarni tejashda namoyon bo‘lmoqda. Endilikda ma’lumotlarni qog‘oz shaklida yuritish, qo‘lda hisob-kitob qilish va murakkab hisobotlarni tayyorlashga sarflanadigan vaqt qisqardi. Shu bilan birga, inson omili kamayib, qarorlar yanada adolatli va asosli qabul qilinmoqda. Ta’kidlash joizki, har bir qaror real ma’lumotlar, statistik tahlillar va analitik hisobotlarga tayangan holda qabul qilinadi. Kelgusida esa raqamlashtirishning imkoniyatlari yanada kengayib,  sun’iy intellekt texnologiyalarini joriy etish, mehnat bozoridagi tendensiyalarni oldindan baholash, qaysi kasblarga talab oshishi yoki kamayishini prognoz qilish imkoniyatlari yaratilishi ham rejaga kiritilgan. Ushbu tashabbuslar ta’lim tizimini yanada moslashuvchan, tezkor va istiqbolli qiladigan muhim vositaga aylantirishi shubhasiz. 

Kasbiy ta’lim tizimida islohotlarning muvaffaqiyatli kechishi avvalo pedagoglar va ishlab chiqarish ta’limi ustalarining salohiyatiga bog‘liq hisoblanadi. Shu bois ularning malakasini oshirish, xalqaro tajribalarni joriy etish, kasbiy sertifikatlash tizimini yo‘lga qo‘yishga alohida e’tibor qaratilmoqda. Bu jarayon nafaqat pedagoglarning bilim va ko‘nikmalarini yangilashga, balki ularni zamonaviy ishlab chiqarish jarayonlariga moslashtirishga xizmat qiladi. Shu bilan birga, ularning professional salohiyatini oshirishga qaratilgan tashabbuslar tizimning barcha bosqichlarini qamrab oladi. Ustozlarning bilim darajasi xalqaro standartlar bo‘yicha sertifikatlanmoqda, innovatsion texnologiyalar bilan ishlash ko‘nikmalari rivojlantirilib, amaliy mashg‘ulotlarda eng so‘nggi ish uslublari joriy etilmoqda. Bu esa o‘quvchilarga zamonaviy ishlab chiqarish muhitiga to‘liq moslashish imkoni berib, ta’lim bilan real ish o‘rtasidagi bo‘shliqni bartaraf qiladi. 

Kasblar shaharchasi - kelajak sari dadil qadam
Aholini kasbga yo‘naltirish, ayniqsa, yoshlar orasida kasb tanlash madaniyatini shakllantirish bugungi davlat siyosatining ustuvor yo‘nalishlaridan biriga aylangan. Shu maqsadda 2026-2027 o‘quv yilidan boshlab Qoraqalpog‘iston Respublikasi hamda Xorazm, Buxoro, Jizzax, Qashqadaryo, Samarqand va Farg‘ona viloyatlaridagi ilg‘or kasbiy mahorat texnikumlari negizida “Kasblar shaharchalari” tashkil etilmoqda. Ushbu tashabbus maktab o‘quvchilarini qurilish, xizmat ko‘rsatish, qishloq xo‘jaligi, sanoat, transport va “yashil” energetika kabi zamonaviy yo‘nalishlardagi kasblarga erta bosqichdan yo‘naltirishga xizmat qiladi.

“Kasblar shaharchalari” doirasida o‘quvchilar uchun amaliy mashg‘ulotlar, ekskursiyalar va interfaol sinovlar tashkil etilib, ular kasblar bilan bevosita tanishish, o‘z qiziqish va moyilligini aniqlash imkoniyatiga ega bo‘ladi. Bu esa kasb tanlash jarayonini tasodifiy emas, balki ongli va asosli qarorga aylantirishga xizmat qiladi. Shu bilan birga, texnikumlarda zamonaviy kasblar bo‘yicha o‘qitish ko‘lami kengaytirilib, hududlarning iqtisodiy ixtisoslashuviga mos kadrlar tayyorlashga alohida e’tibor qaratilmoqda. Mazkur tizimni qo‘llab-quvvatlash maqsadida hududlarda 24 ta malakani baholash markazini tashkil etish, dolzarb kasblar bo‘yicha sertifikatlash amaliyotini joriy etish ham ko‘zda tutilgan. Aholining ushbu xizmatlardan foydalanishi voucher tizimi orqali qo‘llab-quvvatlanadi. Bundan tashqari, “Kasbiy rivojlanish platformasi” orqali 100 dan ortiq kasb bo‘yicha mustaqil ta’lim olish, bilim va ko‘nikmalarni baholatish hamda sertifikat olish imkoniyati yaratilmoqda.
Ta’kidlash joizki, raqamli texnologiyalar va sun’iy intellektning sohaga kirib kelishi ortidan kasblar o‘rtasidagi raqobat va tendensiyalar tobora o‘zgarib bormoqda. Yangi rivojlanish bosqichidagi kasbiy ta’lim tizimi oldidaga strategik vazifalar aniq belgilangan. Ustuvor yo‘nalishlarimiz – dual ta’lim ulushini keskin oshirish, qisqa muddatli kasbga o‘qitish tizimini kengaytirish, yashil iqtisodiyot va raqamli kasblar ulushini ko‘paytirish, hududiy ixtisoslashuv asosida o‘rta bo‘g‘in kadrlar tayyorlash hamda mehnat bozori ehtiyojlarini real vaqt rejimida monitoring qilishdan iborat. Qisqa muddatli kasbga o‘qitish tizimi esa band bo‘lmagan shaxslar, kam ta’minlangan oilalar va yoshlar uchun tezkor kasbiy tayyorgarlik imkonini beradi. Shu bilan birga, ular uchun xorijiy tillar, tadbirkorlik va zamonaviy kasblar bo‘yicha maxsus kurslar tashkil etish va ularni daromadli ish bilan ta’minlash asosiy vazifamiz hisoblanadi. Yashil iqtisodiyot va raqamli kasblar ulushini oshirish esa iqtisodiy barqarorlik va ekologik barqarorlikni ta’minlashga xizmat qiladi. Hududiy ixtisoslashuv asosida o‘rta bo‘g‘in kadrlar tayyorlash esa har bir viloyatning sanoat va xizmat ko‘rsatish salohiyatini hisobga olgan holda ishchi kuchini samarali taqsimlash imkonini beradi.  

Umuman olganda, kasbiy ta’lim endi faqat bilim beruvchi soha emas, balki mamlakatning iqtisodiy taraqqiyoti, ijtimoiy barqarorligi va mehnat bozorining sifatli rivojlanishi uchun strategik ahamiyatga ega tizimga aylangan. Izchil va maqsadli chora-tadbirlarni davom ettirish, salohiyatli yoshlarni ish bilan ta’minlash va mamlakat kelajagi uchun zarur kadrlarni tayyorlash biznig asosiy vazifamiz bo‘lib qoladi. 

Azimjon Xusanov

Kasbiy ta’lim agentligi direktori. 

